
MEVA-SABZAVOT EKSPORTI 
BARQARORLIGINI 
TA’MINLASHNING 

EKONOMETRIK TAHLILI

Shamsiyeva Feruza Muratxodjayevna
TDIU,	“Iqtisodiyotda	matematik	metodlar”	kafedrasi	katta	o‘qituvchisi

Annotatsiуa:	 Maqolada	 mamlakatimizdagi	 meva-sabzavot	 mahsulotlari	 yetishtirish,	 soha	 mahsuloti	 eksporti	 holati	
o‘rganilgan	bo‘lib,	eksport	hajmini	oshirish	va	geografiyasini	kengaytirish	masalalari	ko‘rib	chiqilgan.	Mamlakatda	meva-
sab	zavotchilik	 sohasini	 qo‘llab-quvvatlash	 bo‘yicha	 olib	 borilayotgan	 chora-tadbirlar,	 sohani	 rivojlantirishga	 qaratilgan	
innovatsion	yondoshuv,	 jalb	etilayotgan	 investitsiyalar	va	ularni	yo‘naltirish	maqsadlari	xususida	so‘z	yuritilgan.	Meva-
sab	zavot	eksportini	barqarorligini	ta’minlashga	ta’sir	etuvchi	omillar	o‘rganilib,	vaqtli	qatorlar	shaklida	to‘plangan	statistik	
ma’lumotlar	asosida	ekonometrik	model	tuzilgan.	Tuzilgan	ekonometrik	modelning	sifati	Fisher	mezoni,	Styudent	mezoni	
kabi	barcha	talablar	asosida	baholangan.	Olingan	natijalar	asosida	meva-sabzavot	mahsulotlari	eksporti	barqarorligini	
ta’minlash	yuzasidan	muallifning	xulosa	va	takliflari	keltirilgan.

Kalit	so‘zlar:	qishloq	xo‘jaligi,	meva-sabzavotchilik,	meva-sabzavot	yetishtirish,	meva-sabzavot	eksporti,	innovatsiyalar,	
investitsiyalar,	ta’minot	zanjiri,	eksport	subyektlari,	ekonometrik	model,	modelning	sifatini	baholash,	soha	eksporti	barqa-
rorligini	ta’minlash.
Abstraсt:	The	article	explores	the	situation	of	growing	fruit	and	vegetable	products	in	our	qualification,	the	export	of	prod-
ucts	of	the	industry,	considering	the	issues	of	increasing	the	volume	of	exports	and	expanding	its	geography.	Measures	
of	supporting	the	fruit	and	vegetable	sector	in	the	country,	the	innovative	approach	to	the	development	of	the	sector,	the	
investments	are	involved	and	the	goals	of	their	orientation	are	discussed.	Factors	affecting	the	sustainability	of	fruit	and	
vegetable	exports	have	been	studied	and	a	quantitative	econometric	model	has	been	constructed	based	on	statistics	
collected	in	the	form	of	time	series.	The	quality	of	the	econometric	model	was	estimated	on	the	basis	of	all	requirements,	
such	as	the	Fisher	criterion,	the	styling	criterion.	Based	on	the	results	obtained,	the	author’s	conclusions	and	suggestions	
on	ensuring	the	stability	of	exports	of	fruit	and	vegetable	products	are	presented.

Keу	words:	agriculture,	 fruit	and	vegetable	growing,	fruit	and	vegetable	export,	 innovation,	 investments,	supply	chain,	
export	entities,	econometric	model,	model	quality	assessment,	ensuring	the	stability	of	industry	exports.
Аннотация:	В	статье	рассматривается	состояние	производства	плодоовощной	продукции	в	нашей	стране,	экс-
порт	промышленной	продукции,	рассматриваются	вопросы	увеличения	объемов	экспорта	и	расширения	его	гео-
графии.	Обсуждены	меры	по	 поддержке	 плодоовощной	отрасли	 в	 стране,	 инновационный	подход	 к	 развитию	
отрасли,	привлеченные	инвестиции	и	цели	их	направления.	Были	изучены	факторы,	влияющие	на	стабильность	
экспорта	фруктов	и	овощей,	и	создана	эконометрическая	модель	на	основе	статистических	данных,	собранных	
в	виде	временных	рядов.	Качество	построенной	эконометрической	модели	оценивалось	по	всем	требованиям,	
таким	как	критерий	Фишера,	критерий	Стьюдента.	На	основании	полученных	результатов	представлены	автор-
ские	выводы	и	предложения	по	обеспечению	стабильности	экспорта	плодоовощной	продукции.

Ключевые	слова:	сельское	хозяйство,	плодоовощеводство,	плодоовощеводство,	экспорт	фруктов	и	овощей,	инно-
вации,	инвестиции,	цепочка	поставок,	 субъекты	экспорта,	эконометрическая	модель,	оценка	 качества	модели,	
обеспечение	стабильности	отраслевого	экспорта.

K I R I S H
Dunyoda	200	ga	yaqin	mamlakat	meva	va	sabzavotlarning	global	savdosida	ishtirok	etadi.	Bir	nechta	min-

taqalar	–	asosan	katta	davlatlar	meva-sabzavot	bo‘yicha	jahon	savdosida	ustunlik	qiladi.	Jahonda	yirik	eksport-
chiga	aylanishda,	nafaqat	uni	yetarli	miqdorda	ishlab	chiqarish,	balki	ichki	bozorni	to‘yintirish,	aholini	oziq-ovqat	
mahsulotlari	bilan	ta’minlash,	hamda	jahon	bozori	talablari	asosida	mahsulot	yetishtirish	va	qadoqlash	kabilar	
muhim	ahamiyat	kasb	etadi.	Katta	sig‘imli	bozorga	ega	bo‘lgan	Yevropa	Ittifoqiga	kiruvchi	davlatlarga	meva-
sab	zavot	eksport	hajmini,	tarkibini	kengaytirish,	bizning	fikrimizcha,	hozirgi	kunning	eng	dolzarb	masalalaridan	
biridir.

Yurtimizda	 bugungi	 kunda	meva-sabzavot	mahsulotlarini	 yetishtirish	 hajmini	 oshirish,	 qayta	 ishlash	 va	
sotishning	zamonaviy	usullarini	joriy	etish,	sohaga	to‘g‘ridan	to‘g‘ri	investitsiyalarni	jalb	qilish,	qishloq	xo‘jaligi	
tarmog‘ida	yangi	ish	o‘rinlarini	tashkil	etish,	eksport	hajmini	oshirish	va	geografiyasini	kengaytirish	masalalariga	
jiddiy	 e’tibor	 qaratilmoqda.	 Meva	 va	 sabzavotlar	 saqlash	 muddatini	 uzaytirish	 maqsadida	 yig‘im-terimdan	
keyingi	 optimal	 texnologiyalarga	muhtoj	 bo‘lgan	 juda	 tez	 buziladigan	mahsulotlardir.	 Shunday	 ekan,	meva-
sab	zavot	mahsulotlari	yetishtirish	hajmini	oshirishda	ularning	sifatli	saqlanishini	ta’minlash,	eksportbop	mah-
sulotlar	ishlab	chiqarish	tarkibini	kengaytirish	ham	muhim	ahamiyatga	ega.	Bu	bilan	soha	mahsuloti	hosilining	
yo‘qotishlarini	kamaytirish,	ishlab	chiqarilgan	eksportbop	mahsulotlarning	sifatini	saqlash,	qolaversa,	bu	kabi	
omillarga	e’tibor	bilan	yetishtirilgan	soha	mahsuloti	eksport	hajmini	barqarorligi	ta’minlanadi.

Yangi	O‘zbekistonning	taraqqiyot	strategiyasida	eksportbop	mahsulotlar	yetishtirish	hamda	meva-sabza-
votchilikni	 rivojlantirish,	 intensiv	bog‘lar	maydonini	3	baravar	va	 issiqxonalarni	2	baravar	ko‘paytirib,	eksport	
salohiyatini	yana	1	milliard	AQSH	dollariga	oshirish	maqsad	qilib	qo‘yilgan	[1].	Mahalliy	meva-sabzavot	mahsu-
lotlarini	xorijiy	mamlakatlarga	to‘siqsiz	va	muammosiz	eksportini	amalga	oshirish	maqsadida,	mahsulot	yetishti-
ruvchilarga	xalqaro	sertifikat	va	standartlarni	(Global	G.A.P,	Organic,	NACCP	va	boshqalar)	keng	joriy	etish,	
eksportbop	mahsulotlar	yetishtirish	hamda	meva-sabzavotchilikni	rivojlantirish,	eksport	salohiyatini	yana	1	mlrd	
AQSH	dollariga	oshirish	ko‘zda	tutilgan.	Bu	kabi	vazifalarni	o‘zida	qamrab	olar	ekan,	qishloq	xo‘jaligining	ushbu	
tarmog‘i	mahsulotini	yetishtirish	va	eksporti	barqarorligini	ta’minlash	dolzarb	masala	bo‘lib	qolmoqda.

Rivojlanayotgan	mamlakatlarning	qishloq	xo‘jaligi	mahsulotlari	jahon	bozorlarida	ishtiroki,	eksportni	diver-
sifikatsiya	qilish	strategiyalari	va	eksport	firmalarining	iqtisodiy	ko‘rsatkichlari	bo‘yicha	tadqiqotlar	olib	borishga	
e’tibor	qaratmoqda	 [3].	So‘nggi	o‘n	yilliklarda	 rivojlanayotgan	mamlakatlar	savdo	 to‘siqlarini	 (tariflar	va	 texnik	
to‘siqlarni)	 kamaytiradigan	 va	 eksportchilarni	 qo‘llab-quvvatlaydigan	 chora-tadbirlarni	 ishlab	 chiqmoqdalar.	
Soha	mahsulotlarini	diversifikatsiya	qilish	ilgari	ishlab	chiqarilmagan	yangi	mahsulotlarga	ega	bo‘lish	bilan	tav-
siflanadi.	Geografik	diversifikatsiyaga	o‘xshash	tarzda,	firmaning	mahsulotni	diversifikatsiya	qilish	darajasi	taklif	
etilayotgan	tovarlar	sonini	va	ularning	ahamiyatini	aks	ettiradi.

Meva	va	sabzavotlarning	barqaror	ishlab	chiqarilishini	ko‘paytirish	zarur,	chunki	hozirgi	ta’minot	bugungi	
kunda	 o‘sib	 borayotgan	 aholining	 talabini	 hisobga	 olishni	 talab	 qiladi	 [4].	 Turli	 xil	 qishloq	 xo‘jaligi	mahsulot-
lari	yetishtirish	tizimlarida	ko‘proq	to‘yimli	ekinlarga	o‘tish	muhimdir.	Meva	va	sabzavotlar	oziq-ovqat	tizimida	
ekologik,	iqtisodiy	va	ijtimoiy	muvozanatning	asosiy	omilidir.	Meva	va	sabzavotlar	yuqori	ozuqaviy	tarkibi,	turli	
iqlim	sharoitida	yetishtirishga	moslashishi	va	keng	tarqalgan	zararkunandalar,	o‘simliklar	kasalliklariga	chidam-
liligi	tufayli	ularning	tashqi	savdosini	keng	yo‘lga	qo‘yish	orqali	ham	muvaffaqiyatlarga	erishishda	ushbu	tarmoq	
ulkan	imkoniyatlarga	ega.	Meva-sabzavotlarning	qimmat	va	tez	buziladigan	tabiati	yangi	biznes	va	munosib	
harakat	uchun	katta	imkoniyatlar	yaratadi.	Bunda	texnik	maslahat	xizmatlari,	yordamchi	materiallar	(urug‘lar,	
himoyalangan	yetishtirish	tizimlari,	tomchilatib	sug‘orish,	o‘g‘itlar,	zararkunandalar	va	kasalliklarni	boshqarish	
texnologiyalari),	o‘rim-yig‘imdan	keyingi	xizmatlar	(baholash,	yuvish,	sterilizatsiya	qilish,	qadoqlash,	qayta	ish-
lash,	 tashish,	saqlash)	va	bozor	aloqalari	 (oziq-ovqat	 texnologiyalari,	brending,	marketing,	savdoda	 ishtirok	
etish	kafolat	 tizimlari,	 raqamlashtirish,	 kuzatuv	sxemalari	 va	blokirovka)	 ta’minot	 zanjirini	 to‘g‘ri	 tashkil	etish	
kabilar	muhim	ahamiyat	kasb	etadi.	Meva-sabzavot	yetishtirish	hajmini	oshirish	barqaror	rivojlanish	maqsad-
lariga	asoslanadi.

M E T O D O L O G I YA
Har	 qanday	 sohaning	 iqtisodiyotda	 tutgan	 o‘rnini	 va	 salohiyatini	 aniqlash	maqsadida	 bir	 necha	mate-

matik-statistik	metodlar	qo‘llaniladi.	Tadqiqotlarni	ko‘rsatishicha,	bugungi	kunda	jahonda	statistiklar	tomonidan	
meva-sabzavot	eksporti	barqarorligi	ta’minlanishini	o‘rganishda	bir	necha	yondashuv	(metod)	mavjud.	Bunday	
usullarning	asosiysi	koeffitsiyentlarni	(1)	hisoblash,	regression	tahlil	(2)	asosida	meva-sabzavot	eksportini	rivoj-
lantirishda	ta’sir	etuvchi	omillarning	o‘rnini	aniqlashdir.

	(1)

Ushbu	metodga	binoan,	birinchi	navbatda,	meva-sabzavotchilik	eksportini	ifodalovchi	ko‘rsatkichlar	tizimi	
yaratiladi,	 matematik	 statistika	 va	 ehtimollar	 nazariyasining	 tushunchalaridan	 foydalangan	 holda	 o‘zgaruv-
chilarning	o‘zgarish	qonuniyatlari	tahlil	qilinadi.

	(2)

N A T I J A L A R
O‘zbekiston	 Respublikasi	 qishloq	 xo‘jaligini	 rivojlantirishning	 2020–2030-yillarga	 mo‘ljallangan	 strategi-

yasida	meva-sabzavotchilik	sohasini	yanada	rivojlantirish	masalasiga	katta	e’tibor	qaratilgan	[2].	Meva-sabza-
votchilik	O‘zbekiston	qishloq	xo‘jaligi	sektorining	muhim	tarkibiy	qismi	bo‘lib,	ham	dehqon,	ham	fermer	xo‘jal-
liklari	uchun	serdaromad	faoliyat	turlaridan	biridir.

Meva-sabzavotchilik	sektorida	mamlakatimiz	yalpi	ichki	mahsulotining	qariyb	7	foizi,	qishloq	xo‘jaligi	mah-
sulotlarining	27	foizi	ishlab	chiqariladi.	Barcha	qishloq	xo‘jaligi	ekinlari	ekiladigan	maydonlarning	26	foizini	egal-
lagan	ushbu	tarmoq	qishloq	xo‘jaligi	mahsulotlarining	56	foizini	yetishtiradi.	Ushbu	tarmoq	aholini	oziq-ovqat	
mahsulotlari	bilan	ta’minlash	bilan	bir	qatorda	boshqa	tarmoqlarning	mahsulotlarini	asosiy	iste’molchisi	hisobla-
nadi.

Statistika	agentligi	ma’lumotlariga	ko‘ra,	2022-yilda	yurtimizda	21777.6	mlrd.	so‘mlik	dehqonchilik	mahsu-
lotlari	yetishtirildi	(1-rasm),	bu	2021-yilgi	ko‘rsatkichga	nisbatan	3,8	foizga,	2017-yilga	nisbatan	esa	12,9	foizga	
ko‘pdir.	2022-yilda	O‘zbekiston	1,7	mln.	tonnadan	ziyod	meva-sabzavot	mahsulotlarini	eksport	qildi,	bu	qiymat	
hisobida	1134	mln.	dollarni	tashkil	etadi.

Meva-sabzavot	mahsulotlari	eksportining	o‘sish	sur’ati	2021-yilga	nisbatan	18,5	foizni	tashkil	etib,	2017-
yilga	nisbatan	1,7	barobarga	teng	bo‘ldi.	2022-yilda	meva-sabzavot	mahsulotlarining	umumiy	eksport	hajmi-
dagi	ulushi	qariyb	6	 foizni	 tashkil	etgan.	Meva-sabzavot	eksporti	geografiyasini	 tahlil	qiladigan	bo‘lsak,	eng	
ko‘p	import	qiluvchi	mamlakatlar	10	taligiga	Rossiya	(43	%),	Qozog‘iston	(19	%),	Xitoy	(9	%),	Pokiston	(8	%),	
Qirg‘iziston	(4	%),	Afg‘oniston	(3	%),	Turkiya	(2	%),	Belarusiya	(2	%),	Ozarbayjon	(2	%)	va	Eron	(1	%)	kiradi.	Bu	
ko‘rsatkichlarning	tahlili	shuni	ko‘rsatadiki,	O‘zbekiston	meva-sabzavotlarining	asosiy	importchilari	MDH	mam-
lakatlari	bo‘lib,	ularga	umumiy	 importning	deyarli	70	 foizi	 to‘g‘ri	kelayapti.	Shunday	ekan,	mazkur	maqolada	
meva-	sabzavot	eksportiga	ishlab	chiqarish	hajmi,	sohaga	kiritilayotgan	investitsiyalar	hajmi	kabi	omillar	ta’sirini	
o‘rganish	maqsadida	 (2)	 tenglamani	 tuzgan	 holda	 ularning	 o‘rnini	 o‘rganish	maqsad	 qilib	 olindi.	Tanlangan	
omillarning	bog‘liqlik	zichligi	koeffitsiyentlarini	(1)	formula	yordamida	aniqlash	natijalari	1-jadvalda	keltirilgan.	
Ushbu	omillarning	o‘zaro	bog‘lanishini	EViews	amaliy	dasturi	yordamida	hisob-kitoblarni	amalga	oshirish	orqali	
tahlil	qilish	mumkin	bo‘ladi.

1-rasm: Meva-sabzavot yetishtirish hajmi [7]

T A H L I L
Eng	avval	korrelyatsion	tahlil	natijalari	(1-jadval)	tahlilini	ko‘rib	chiqish	talab	etiladi.	Yuqorida	aytib	o‘tilga-

nidek,	natijaviy	omil	bilan	ta’sir	etuvchi	omillarning	o‘zaro	bog‘liqlik	zichligi	yuqori	bo‘lsada,	ta’sir	etuvchi	omillar	
o‘rtasida	ham	zich	bog‘liqlikni	ko‘rishimiz	mumkin	(rx1x2	=	0,95).	Bunday	holat	ekonometrikada	multikolleniarlik	
deb	ataladi	 [5].	Multikolleniarlik	mavjud	bo‘lgan	natijalarda	 ta’sir	etuvchi	omillarning	birini,	ya’ni	natijaviy	omil	
bilan	nisbatan	zich	bog‘lanmaganini	ekonometrik	modelga	kiritilmaslik	afzalligi	bilan	ta’riflanadi.

1-jadval: Modelga kiritiladigan omillar o‘rtasidagi korrelyatsion bog‘liqlik matritsasi*

*Manba:	muallif	hisob-kitoblari

Shunday	ekan,	ko‘rib	chiqilayotgan	misolda	natijaviy	omilga	 ishlab	chiqarish	hajmining	(X1)	 ta’sirini	bel-
gilaydigan	 juft	 regressiya	 tenglamasini	 tuzish	bilan	davom	etamiz.	Juft	 regression	 tahlil	natijasini	2-jadvalda	
ko‘rishimiz	 mumkin.	 Jadval	 ma’lumotlaridan	 foydalangan	 holda	 juft	 regressiya	 tenglamasini	 quyidagi	 ko‘ri-
nishda	yozishimiz	mumkin	bo‘ladi:

	(3)

2-jadval: Juft regression tahlil natijalari*

*Manba:	muallif	hisob-kitoblari

Juft	regressiya	tenglamasidan	shuni	aytish	mumkinki,	meva-sabzavot	ishlab	chiqarish	natural	logarifmik	
qiymatlarining	1	birlikka	o‘zgarishi,	natijaviy	omilning	qo‘shimcha	 ravishda	0,79	birlikka	oshishi	mumkinligini	
ko‘rsatadi.	Olingan	hisob-kitoblar	natijalariga	ko‘ra,	modelda	ko‘rib	 chiqilayotgan	 ta’sir	etuvchi	omil	 natijaviy	
omilning	o‘zgarishini	84	foiz	 tushuntirib	berishi	aniqlangan	(3-jadval),	ya’ni	ko‘plikdagi	korrelyatsiya	koeffitsi-
yenti	R	=	0,842	ga	teng,	hamda	parametrlarning	ehtimolliklari	ham	juda	kichik	(p-value	<	0.05)	ekani	tuzilgan	
ekonometrik	modelning	sifatini	oshiradi,	hamda	xatoligi	kamligini	tavsiflaydi.

Ekonometrik	 modelning	 sifatini,	 o‘rganilayotgan	 jarayonga	 adekvatligini	 tekshirish	 maqsadida	 Fisher	
mezonidan	 foydalanamiz.	Modelning	xatoligi	 va	Fisher	mezoni	 juda	chambarchas	bog‘liq,	ammo	bu	muno-
sabatlar	modeldagi	koyeffitsiyentlar	sonining	nisbati	va	kuzatuvlar	hajmiga	qarab	o‘zgaradi.	Agar	kuzatuvlar	
soni	modeldagi	koyeffitsiyentlar	sonidan	katta	bo‘lsa,	u	holda	modelning	xatoligi	kamayadi	va	Fisher	mezoni	
bo‘yicha	hisoblanadigan	F	qiymatlar	0	ga	yaqin	bo‘ladi.	Shu	bilan	birga,	agar	modelning	xatosi	5%	dan	kam	
bo‘lsa,	u	holda	model	prognozi	ishonchli	ekanligi	haqiqat	bo‘ladi.	Agar	modeldagi	koyeffitsiyentlar	soni	kuzatuv-
	lar	hajmiga	yaqinlashsa,	unda	modelning	xatoligi	va	Fisher	mezoning	F	qiymat	nolga	intiladi.	Shu	bilan	birga,	
modelning	xatoligi	kattalashib,	tuzilgan	ekonometrik	model	ishonchsiz	deb	baholanishiga	olib	keladi.

Hisob-kitob	natijalariga	ko‘ra	2-rasmda	berilganidek,	mazkur	maqolada	tuzilgan	ekonometrik	modelning	
xatoligi	 TIC=0,01	 bo‘lganini	 ko‘rish	 mumkin.	 Yuqorida	 aytib	 o‘tganimizdek	 xatolik	 5	 foizdan	 kichik	 bo‘lgani	
sababli,	modelning	prognozi	ishonchliligini	to‘liq	tasdiqlash	mumkin.

Hisob-kitoblar	natijalaridan	Fisherning	hisoblangan	qiymati	101,66	ga	tengligi	aniqlandi.	Endi	esa	α	=	0,05	
ahamiyatlilik	darajasida	F	ning	kritik	qiymatini	hisoblaymiz.	Ushbu	qiymat	esa	5,31	ni	tashkil	etdi.	Mezon	tala-
bidan	kelib	chiqib,	olingan	natijalardan	Fkr	<	Fhis	tengsizlik	bajarilganini	ko‘rishimiz	mumkin.	Demak,	tuzilgan	juft	
regressiya	tenglamasi	o‘rganilayotgan	jarayonga	adekvat	deya	baholanadi.

Keyingi	 bosqich	 regressiya	 tenglamasi	 parametrlarini	 ishonchliligini	 baholashdan	 iborat.	 Bu	 bosqichni	
amalga	oshirishda	Styudent	mezonidan	foydalanish	belgilangan.	Stdentning	taqsimot	jadvaliga	ko‘ra,	koeffit-
siyentning	noldan	farqlanish	α	=	0,05	ehtimoli	uchun	t	chegarasi	topiladi.	Agar	t	koeffitsiyenti	ahamiyatli	bo‘lsa,	
nolinchi	gipoteza	rad	etiladi,	Styudentning	mumkin	bo‘lgan	qiymatlarida	tkr	<	this	tengsizlik	o‘rinli	bo‘lsa,	para-
metrlar	muhim	ahamiyatga	ega	bo‘ladi	[6].

2-rasm: Ekonometrik modelning prognoz ishonchliligi ko‘rsatkichlari (muallif hisob-kitoblari)

Olib	borilgan	hisob-kitoblarga	ko‘ra,	(3)	tenglamadagi	b0	va	b1	koeffitsiyentlarning	Styudent	mezoni	bo‘yicha	
hisoblangan	kiritik	qiymatlari	mos	ravishda	9,07	va	10,08	larga,	hamda	t	ning	hisoblangan	qiymati	esa	2,093	
ga	 teng	bo‘ldi.	Hisoblashlardan	ko‘rinib	 turibdiki,	 yuqorida	keltirilgan	 tengsizlik	qanoatlantirildi,	 demak	para-
metrlarni	ishonchli	deb	baholash	mumkin.	Mazkur	maqolada	tuzilgan	ekonometrik	model	F-test	va	t-testlardan	
muvaffaqiyatli	o‘tdi.

X U L O S A  V A  T A K L I F L A R
Meva-sabzavot	mahsulotlari	eksportining	asosiy	muammosi	uni	tor	yo‘nalishidir	(asosan	MDH	mamlakat-

lariga)	va	differensiyalashmagan	xarakteridir,	bu	meva-sabzavot	mahsulotlarini	ilgaridan	qolgan	tarkibini	keng	
emasligidadir.	“O‘zbekoziqovqatxolding”	ning	qayd	etishicha,	jahon	bozorida	mahsulotlarimizga	bo‘lgan	ta	labni	
oshirish,	 qadoqlash,	 zamonaviy	 saqlash	 xonalarini	 yetarliligini	 ta’minlash,	 logistika	 va	 xaridorlarga	 mahsu-
lotlarni	yetkazib	berish	e’tibor	va	mehnatni	talab	etadi.	Barchaga	ma’lumki,	jahon	bozorida	raqobatchilar	kuchli	
va	iste’molchilarning	did	va	xohishlari	turlicha.	Bularga	moslashish	esa	zamon	talabi	bo‘lib,	bu	uchun	sohani	
yetuk	mutaxassislar	bilan	ta’minlashga	e’tibor	qaratish	lozim.	Raqamlashtirish	sharoitida	elektron	tijoratni	yo‘lga	
qo‘yish,	jahon	bozorlarini	raqamli	texnologiyalar	yordamida	o‘rganish	kabi	vazifalar	mutaxassislarning	malaka-
lariga	bog‘liqdir.

Shu	bilan	birga	yetishtirilgan	meva-sabzavotlarning	hajmidagi	yo‘qotishlarni	kamaytirish	ham	ijobiy	natijalar	
olib	kelishi	muqarrar.	Bunda	meva-sabzavotlarni	qayta	ishlab,	tayyor	mahsulot	yaratishni	faol	yo‘lga	qo‘yish,	
katta	sig‘imli	mahsulot	saqlash	omborlarini	ko‘paytirish,	 ta’minot	zanjiridagi	boshqa	uzilishlarni	batafsil	ko‘rib	
chiqish	va	boshqa	shu	kabi	masalalarga	katta	e’tibor	qaratish	talab	etiladi.	Bundan	tashqari,	ekin	ekiladigan	
yer	maydonlarini	kundan-kunga	kengaytirilishi,	innovatsion	texnologiyalarni	qo‘llash	ko‘lamini	oshirish,	sohaga	
yangi	texnika	va	texnologiyalarni	kiritish	sohada	faoliyat	olib	borayotgan	oddiy	ishchidan	tortib	yetuk	mutaxas-
sislargacha	ish	jarayoniga	katta	ma’suliyat	bilan	yondoshishlari	ko‘zda	tutiladi.

Shulardan	kelib	chiqqan	holda,	shuni	ta’kidlash	lozimki,	hozirgi	iqlim	o‘zgarishi,	yer	va	suv	resurslarining	
cheklanganligi,	 shuningdek,	 dunyodagi	 murakkab	 geosiyosiy	 vaziyat	 sharoitida	 mamlakatda	 meva-sabza-
votchilikni	yanada	rivojlantirish,	soha	mahsuloti	eksporti	hajmini	oshirish	bo‘yicha	olib	borilayotgan	islohotlar	
kelgusida	tarmoqni	modernizatsiyalash	jarayonlarini	jadallashtirishda:

●	 meva-sabzavot	mahsulotlarini	 xorij	 bozorlaridagi	 raqobatbardoshligini	 oshirishda	 zamonaviy	 qishloq	
xo‘jalik	usullarini	 joriy	etish,	qayta	 ishlashni	chuqurlashtirish,	meva-sabzavot	mahsulotlarini	 saqlash,	
ularni	aholining	talabidan	kelib	chiqqan	holda	saralash,	qadoqlashga;

●	 eksportbop	mahsulotlarning	assortimenti	va	geografik	tarkibini	diversifikatsiyalashga;

●	 eksportchi	 korxonalarni	 litsenziya	olish,	moliyalashtirish,	 sug‘urtalash	va	ularning	 tovarlarini	 bojxona	
rasmiylashtiruvidan	o‘tkazish	 jarayonlarini	 soddalashtirish,	 transport	 yo‘laklarini	 to‘g‘ri	 tanlash	masa-
lalariga	katta	e’tibor	qaratish	lozim.

